
Il prin “seminarium” 
de cristianitât aquileiese

T
al IV secul d.d.C la diocesi di 
Aquilee e jere deventade un 
dai centris plui vivarôs de 
cristianitât di chei agns. 
Propit culì il vescul Valerian 

al ideà e al organizà il 
Seminarium di Aquilee, cun chê 
di meti adun fede e culture, 
metint adun zovins braurôs par 
curâ la lôr formazion sientifiche e 
pratiche, di mût di ufrî ae Glesie 
predicjadôrs valents e interpretis 
fedêi des scrituris. Ma al fo il 
vescul Eusebi, vescul di Vercelli, 
plui tart, che a’ ndi svilupà la 
organizazion, massime par chel 
che al inten la formazion 
teologjiche e leterarie metint in 
vore, intant, l’ideâl di vite 
assetiche promovût di Martin di 
Tours tal munistîr di Marmoutier.  
E Cromazi, arlêf di Valerian, 
jentrât cul fradi Eusebi tal 
Seminarium come prefet, al 
deventà une sorte di diretôr di 
cheste istituzion, che al gjoldeve 
di grande stime ancje di sant 
Jeroni, che lu veve plui voltis 
clamât “doctissime 
Episcoporum”. Propit sant Jeroni 
al fo un dai plui innomenâts 
frecuentadôrs, ancje se par pôc 
timp, dal Seminarium, cuant che 
tor dal 371 al rivà a Aquilee, forsit 
clamât dal amì Rufin, par ritirâsi 
cun altris di lôr tal munistîr par 
dedicâsi al studi de dutrine 
cristiane, restant simpri in contat 
cun lôr, fale che cun Rufin, che si 

cjatà in rotis par vie di une fuarte 
dispute su Origene.  
Tancj scritôrs e vescui a jessaran 
dal Seminarium, come Eusebi, 
vescul di Bologne, e Eliodoro di 
Altin. Dopo la muart di Cromazi, 
ben planc, il Seminarium al 
scomençà a pierdi di 
impuartance, sedi par vie des 
vueris che pe mancjance di 
personaçs di innomine che a ‘ndi 
cjapassin la direzion, ma ancje 
par vie che intant tai teritoris de 
diocesi si stave slargjant la eresie 
dal munic Pelagji. Al sostignive 
che la colpe dal pecjât origjinâl e 
jere dome dai nestris 
progjenitôrs, ma ancje chê ariane, 
che i vescui di Aquilee a 

scombatevin cun fuarce.  
Cundut achel, il spirt e l’incei dal 
Seminarium si jerin slargjâts 
massime par vie dai arlêfs che a 
‘ndi vevin supâts i valôrs e che 
daspò ju proponevin tai ambients 
dulà che a vivevin. E di fat 
Crisolic, vescul di Ravene, tai siei 
Sermones, nus fâs capî di vê 
metût sù in chê citât une scuele 
come chê di Aquilee.  
Diferent dai munistîrs orientâls, 
che i lôr membris si dedicavin a 
une vite dute assetiche, cence 
nissun rapuart cul mont di fûr, il 
Seminarium di Aquilee al voleve 
promovi un clericât che al fos ben 
istruît te dutrine, di mût di fâ 
front aes eresiis che si slargjavin 
tal teritori de grande diocesi di 
Aquilee. Par tant, i membris dal 
Seminarium a formavin ancje 
une vere e proprie comunitât di 
lavôr al servizi de Glesie, che i siei 
components a varessin continuât 
chel rapuart ancje daspò te lôr 
ativitât di singui, sul teritori. 
Ma dulà saressial stât il munistîr 
li che si cjatave il Seminarium? Ae 
fin dal ‘800 tal edifici di une 
aziende agricule, in locâlitât 
Munistîr, al fo scuviert un bocon 
di une costruzion antighe cuntun 
mosaic paleocristian, conferît a 
une des glesiis plui antighis di 
Aquilee, e tal 1933/34 il prof. 
Brusin al puartà ae lûs il 
paviment di dute la basiliche di 
Aquilee.  
A son i rescj di une grandiose 
basiliche che nus pandin un 
document sigûr de esistence, tal 
lûc, di une vivarôse ativitât 
inteletuâl di chel mont antîc: e 
forsit propit culi si cjatave il 
munistîr, la sede dal Seminarium 
di Aquilee. 

Roberto Iacovissi

SANT ANTONI ABÂT
Ai 17 di zenâr il calendari liturgjic al fi esteze 
Sant Antoni, un eremite dal desert che cul 
lâ dai secui al à cjapât sù lis funzions di 
purifi cazion che a vignivin fatis de civ-
iltât romane e po passadis ae tradizion 
cristiane tal so solit e inteligjent sincreti-
sim rituâl. Cussì fi n ai agns Sessante dal 
Nûfcent tai paîs de Basse furlane li che la 
tradizion si è mantignude plui a dilunc, 
te buinore de fi este di Sant Antoni, dopo 
la messe a vignivin benedidis lis bestiis de 
stale e dal curtîl, cussì necessariis pes voris e 
il sostentament de popolazion rurâl dal passât. 
Tal calendari popolâr la fi este di Sant Antoni abât 
e jere ancje date-suee e date di avîs stagjonâl (cuant 
che dutis lis scortis de famee a vevin di jessi consumadis par 
metât) che e segnave un altri grât di cressite dal soreli tal 
fi rmament e il slungjâsi des zornadis che ’ndi derivave. In 
ultin, di ricuardâ che ai 17 di zenâr fi n a cualchi desene di 
agns indaûr, simpri te Basse furlane, si impiavin altris fûcs, 

che cun ogni probabilitât si indreçavin sim-
pri al antîc caratar lustrâl de fi este o ae plui 

largje tradizion europeane di impiâ fûcs tai 
moments di fonde de grande ruede dal 
an. Cuasi in ducj i paîs dal Friûl e jere la 
tradizion che la Glesie o lis confraternitis 
a fasessin benedî un o doi purcituts dopo 
la messe dal sant par po lassâju libars fi n 
al unvier dopo. In chest timp lis bestiis si 
presentavin devant dai portons e des puar-

tis des cjasis e a spietavin che i contadins 
ju nudrissin. I purcituts a jerin ricognossûts 

parcè che su la schene e jere stade piturade une 
crôs, o ben parcè che il pêl su la grope al jere stât 

rasât in maniere che e vignìs fûr la scrite S. A. (Sant An-
toni). Lis bestiis a jerin rispietadis di ducj e nissun nol olsave 
no dâur alc di mangjâ o tratâju mâl. Cuant che tal tart autun 
lôr a jerin rivâts ae taie juste, a vignivin metûts a la aste e cun 
chel che si vuadagnave si viodeve des necessitâts dal predi o 
de glesie e des oparis religjosis.

Tradizions furlanis dal mês par cure di Mario Martinis

